
TALLERES  
CIENTÍFICOS |  
LOCAL DE EMAÚS
ORGANIZA | IEO-CSIC
HORARIO | 18.00 H - 20.00 H
LOCALIZACIÓN | LOCAL DE EMAÚS  
NA RÚA DO DOUTOR CADAVAL, NÚM. 30 
PÚBLICO XERAL | ACCESO LIBRE

Da investigación á acción:
o Centro Oceanográfico de Vigo 
Queres saber por que ás veces o mar brilla 
pola noite? Descubrir que animais mariños 
habitan as nosas costas? Ou coñecer que 
contaminantes ameazan os océanos?
O persoal investigador e técnico do Centro 
Oceanográfico de Vigo axudarache a 
responder estas e moitas outras preguntas 
a través de seis obradoiros interactivos no 
Local de Emaús.

FEIRA CIENTÍFICA | BERBÉS - REDEIRAS
ORGANIZA | UNIVERSIDADE DE VIGO
HORARIO | 17.00 H - 21.00 H
LOCALIZACIÓN | PRAZA DO BERBÉS E EDIFICIO REDEIRAS
PÚBLICO XERAL | ACCESO LIBRE

Inspirados nos seus “Encontros 
Improbables”, estes talleres achegaranlles a 
ciencia mariña ás persoas participantes de 
Emaús, á veciñanza do barrio e ao público 
xeral. A partir de noticias reais da prensa e 

de xeito interactivo, coñeceremos o traballo 
de investigación e asesoramento que realiza 
o Centro Oceanográfico de Vigo, un labor 
fundamental que ten un impacto positivo na 
nosa vida cotiá.

Da Terra ao espazo pasando  
pola Lúa 
PÚBLICO FAMILIAR | EXTERIOR 
GRUPO DE TECNOLOXÍA AEROESPACIAL -  
ATLANTTIC

Neste posto poderás ver maquetas 
de satélites a escala real e de robots 
exploradores de covas lunares. Ademais, 
coñecerás a relevancia da investigación 
aeroespacial e como se está avanzando cara 
a tecnoloxías que nos levarán máis alá da 
Lúa. Da Terra ao espazo só hai un satélite de 
distancia: acompáñanos nesta viaxe!

O dereito fronte á crise climática. 
Estamos preparados?
PÚBLICO FAMILIAR | EXTERIOR 
AGRUPACIÓN GRUPOS DE INVESTIGACIÓN DE 
DEREITO ADMINISTRATIVO E FILOSOFÍA DO 
DEREITO (AGAF)

Como se relaciona o dereito coa crise 
climática? Neste xogo interactivo coñecerás 
o importante papel que xoga o dereito na 
loita contra o cambio climático e o seu 
potencial para cambiar o mundo.

Evolución molecular en xogo
PÚBLICO FAMILIAR | EXTERIOR 
GRUPO DE EVOLUCIÓN MOLECULAR COMPUTA-
CIONAL (CME)  - CINBIO

Como poden cambiar e adaptarse os virus 
e que papel xogan o ADN, as mutacións ou 
as proteínas? Anímate a participar nesta 
experiencia para entender como evolucionan 
os virus, mentres te familiarizas con termos 
como ADN, proteínas ou evolución molecular.

Cegueira ao verde
PÚBLICO FAMILIAR | EXTERIOR 
GRUPO ANÁLISE DE CONCAS SEDIMENTARIAS 
(XM3) - CIM
AGROBIOLOXÍA AMBIENTAL:CALIDADE, SOLOS E 
PLANTAS (BEV1)

As plantas xogan un papel básico nos 
ecosistemas e fornecen o ser humano 
de numerosos beneficios, pero seguen a 
ser organismos pouco coñecidos. Este 
fenómeno foi bautizado como “cegueira 
botánica”. 
Nesta actividade poderás gozar de xogos e 
probas para comprobar o teu coñecemento 
sobre as plantas, os teus prexuízos, e 
coñecer diversos usos e beneficios das 
mesmas. 

Transforma a túa ría
PÚBLICO FAMILIAR | EXTERIOR 
GRUPO ORGANIZACIÓN DO COÑECEMENTO 
(ODC) DA UVIGO E FUNDAMAR

Obradoiro de innovación social para fomentar 
na mocidade o emprendemento social e 
colaborativo para afrontar retos como o 
cambio climático. Unha oportunidade para 
aprender, debater e demostrar que as ideas 
das persoas máis novas son clave para 
construír un futuro máis sostible.

Biorrefinarías de insectos e 
subprodutos agroalimentarios  
para un futuro sostible
PÚBLICO FAMILIAR | EXTERIOR
GRUPO BiotecnIA

Neste posto poderás coñecer o que é 
unha biorrefinaría e que clase de residuos 
se poden tratar para obter produtos de 
alto valor engadido. Ademais, poderás 
ver alimentos feitos a base de insectos e 
comprobar o seu valor nutritivo. Serán o 
alimento do futuro?

A madeira das árbores:  
material do noso futuro
PÚBLICO FAMILIAR | EXTERIOR
ESCOLA DE ENXEÑARÍA FORESTAL 

A madeira perfílase como un dos materiais 
da bioeconomía vindeira, grazas ao seu 
carácter renovable, sostible e biodegradable, 
ademais da capacidade para actuar como 
depósito natural de CO2 e as propiedades 
físico-mecánicas e químicas. Unha  
alternativa fundamental fronte a recursos 
fósiles, contaminantes e non sostibles, en 
case todos os sectores, destacando os 
produtos altamente tecnolóxicos, así como a 
construción e as embalaxes. A versatilidade e 
a innovación en produtos derivados —como 
a madeira transparente ou aplicacións en 
electrónica, elementos para a automoción 
etc.— amplían o seu campo de uso. E ti como 
o ves? Onde ves madeira na túa contorna?

Materiais: ciencia ficción ou 
realidade?
PÚBLICO FAMILIAR | EXTERIOR 
ESCOLA DE ENXEÑARÍA DE MINAS E ENERXÍA

Descubre o lado máis sorprendente dos 
materiais nun obradoiro cheo de enxeñaría, 
creatividade e experimentación! A través 
de dinámicas prácticas e exemplos reais, 
poderás aprender como se comportan 
distintos materiais baixo presión, torsión ou 
temperatura, e como estas propiedades son 
clave para deseñar estruturas resistentes, 
flexibles ou lixeiras.

Monopraza
PÚBLICO FAMILIAR | SOPORTAIS 
UVIGO MOTORSPORT

Os membros da escudaría UVigo Motorsport 
amosarán o monopraza UM25, deseñado 
e fabricado polo propio estudantado e co 
que participan nalgunhas das competicións 
de automobilismo universitario máis 
importantes do mundo. Unha oportunidade 
única para velo de preto!

Mergúllate no mundo dos robots
PÚBLICO FAMILIAR | PLANTA BAIXA  
ENXEÑARÍA EFICIENTE E DIXITAL - EN.EDI

Gustaríache experimentar coa realidade 
virtual a práctica de windsurf ou dar un paseo 
pola praia de Samil? Neste posto interactivo 
poderás aprender xogando algunha das 
diferentes maneiras nas que as persoas  
interaccionan cas máquinas e robots.  
Non o perdas!

Os animaliños das nosas praias e 
o seu ADN
PÚBLICO FAMILIAR | PRIMEIRO ANDAR 
GRUPO DE XENÉTICA EVOLUTIVA E CONSERVA-
CIÓN DA BIODIVERSIDADE (XB2) - CIM
Queres coñecer os moluscos, equinodermos 
e crustáceos das nosas rías? Neste posto 
terás a oportunidade de velos, tocalos e 
ata collelos coas túas mans. Atréveste a 
participar? 

Coñece o teu río: o xogo do 
salmón
PÚBLICO FAMILIAR | PRIMEIRO ANDAR 
GRUPO DE XENÉTICA EVOLUTIVA E CONSERVA-
CIÓN DA BIODIVERSIDADE (XB2) - CIM

Os xogadores e xogadoras interpretan a 
un salmón que debe ascender dende a 
desembocadura ata a cabeceira do río. Ao 
longo do camiño, deberán evitar barreiras 
e depredadores. Ademais, a través de 
microscopios poderás explorar de preto 
algúns dos macroinvertebrados acuáticos 
máis representativos da nosa ría, e observar 
con detalle as escamas de peixes para 
descubrir os segredos que gardan!

Cóntacho unha espía
PÚBLICO FAMILIAR | PRIMEIRO ANDAR    
MARTA PÉREZ E RAQUEL MEAÑOS - CITMAga

Este obradoiro permitirá entender o sistema 
de cifraxe que empregaba Xulio César nas 
súas conquistas, así como o papel das 
matemáticas na cifraxe e descifraxe de 
mensaxes. Tamén se experimentará cos 
papeis de César, soldado romano e espía 
celta na comunicación, ademais de construír 
unha máquina de cifraxe.

Novas formas de realizar 
exercicio terapéutico
PÚBLICO FAMILIAR | PRIMEIRO ANDAR  
(INSCRICIÓN PREVIA) 
GRUPO SAÚDE E FACULTADE DE FISIOTERAPIA

Canso e cansa de facer os exercicios que 
manda o médico/a ou fisioterapeuta? 
Gustaríache experimentar que se pode 
realizar exercicio dunha forma máis lúdica e 
cos mesmos beneficios? 
Nesta actividade poderás aprender que é a 
restricción do fluxo sanguíneo a realidade 
virtual mixta, e vivenciar a súa práctica.

Intelixencia artificial e simulación 
para a seguridade viaria
PÚBLICO FAMILIAR | PRIMEIRO ANDAR 
GRUPO DE XEOTECNOLOXÍAS APLICADAS - 
CINTECX

Pode unha intelixencia artificial (IA) detectar 
e explicar perigos na estrada? 
Nesta actividade as persoas que participen 
empregarán simuladores e IA para intentar 
darlle resposta a esta pregunta e medir o 
nivel de seguridade na condución diaria.

Xogando coa intelixencia 
artificial (IA)
PÚBLICO FAMILIAR | PRIMEIRO ANDAR    
NOELIA BAZARRA, JOSÉ RAMÓN FERNÁNDEZ 
GARCÍA, TERESA SÁNCHEZ E JAVIER TORRES - 
CITMAga

Neste taller os e as participantes poderán ver 
algúns usos lúdicos da intelixencia artificial, 
así como distintas formas de interactuar 
con ela.

Hackeando a lei: xustiza con 
perspectiva de xénero
PÚBLICO FAMILIAR | SEGUNDO ANDAR (AULA 1)
INSTITUTO UNIVERSITARIO DE INVESTIGACIÓN 
“XUSTIZA E XÉNERO” (IXEX)

Queres coñecer cales foron as xuristas máis 
importantes dos nosos tempos e cal foi o 
seu papel na historia?  
Cres que as normas xurídicas establecen 
o mesmo trato para mulleres e homes? 
Podemos cambiar as normas para darlles 
unha perspectiva de xénero? 
A través de diversos xogos e actividades 
manuais imos explorar o papel das mulleres 
no dereito ao longo da nosa historia. Anímate 
a participar!

LivingSoiLL  
De restos a recursos, reavivando 
o solo con miñocas
PÚBLICO FAMILIAR | SEGUNDO ANDAR (AULA 2) 
GRUPO DE ECOLOXÍA ANIMAL (GEA) - CIM

Obradoiro para descubrir como aproveitar 
diferentes restos orgánicos e miñocas para 
devolver a vida do solo. Poderás cultivar a túa 
propia semente utilizando humus de miñoca.

Terra en apuros: despexando o 
misterio do efecto invernadoiro
PÚBLICO FAMILIAR | TERCEIRO ANDAR 
GRUPO NANOMATERIAIS HÍBRIDOS - CINBIO

A través de experimentos en tempo real, 
observarás como a presenza de CO2 na 

atmosfera atrapa a calor e fai aumentar 
a temperatura do planeta, axudándote a 
comprender dun xeito visual e participativo 
por que é tan urxente reducir as emisións e 
coidar do noso medio. 

De última xeración
PÚBLICO FAMILIAR | TERCEIRO ANDAR 
GRUPO DE TECNOLOXÍAS DA  
INFORMACIÓN (GTI) - ATLANTTIC

Nun mundo onde a intelixencia artificial gaña 
protagonismo constantemente na vida diaria, 
é máis importante ca nunca familiarizarse 
con esta tecnoloxía. A través de casos 
prácticos, as nosas investigadoras tratarán 
de axudarvos a comprender que hai detrás 
da intelixencia de xeración de textos e de 
imaxes.

Tecendo ideas, imprimindo 
futuro
PÚBLICO FAMILIAR | TERCEIRO ANDAR    
GRUPO FEQX LAB 

Neste espazo interactivo poderás comprobar 
como a química dos materiais e a impresión 
3D poden transformar o futuro dos téxtiles 
e da cosmética sostible. Unha oportunidade 
única para ver e tocar tecidos intelixentes 
que cambian de cor en función do pH e 
probar cremas cosméticas creadas a partir 
do bagazo da uva. 

A liga dos metais extraordinarios
PÚBLICO FAMILIAR | TERCEIRO ANDAR 
GRUPO DE FÍSICA E QUÍMICA DE MATERIAIS 
(MCPG), GRUPO DE NANOBIOMATERIAIS  
FUNCIONAIS (FUNNANOBIO), TEAMNANOTECH 
(TNT), NANOMATERIAIS BIOMIMÉTICOS  
(BIOMIMAT) - CINBIO

Neste posto poderás coñecer a nanociencia 
e as súas aplicacións en medicina, 
biotecnoloxía e microbioloxía.  
Unha experiencia participativa, visual 
e educativa para achegar a ciencia de 
vangarda a todas as idades. 

Como xerar enerxía e eliminar 
contaminantes
PÚBLICO FAMILIAR | TERCEIRO ANDAR 
GRUPO BIOSUV - CINTECX

Neste obradoiro poderás aprender a xerar 
H2 cunha pila ou incluso crear unha pila 
que acenda unha lámpada. Ademais 
experimentarás coas técnicas máis recentes 
para a eliminación de contaminantes da 
auga. 

A viaxe dos microplásticos do 
inodoro ao mar
PÚBLICO FAMILIAR | TERCEIRO ANDAR 
GRUPO DE ECOLOXÍA ANIMAL (GEA) - CIM
GRUPO DE ECOLOXÍA E TECNOLOXÍA DOS ECO-
SISTEMAS ACUÁTICOS (ETEA) 

Que pasa cunha toalliña húmida e outros 
restos de lixo cando as tiras polo váter? Neste 
percorrido interactivo seguiremos o rastro 
dos plásticos dende a casa ata unha estación 
depuradora de augas residuais (EDAR), 
veremos como se reteñen (ou non) en cada 
etapa e coñeceremos unha solución.

Que enxeñeir@ industrial  
queres ser?
PÚBLICO FAMILIAR | TERCEIRO ANDAR 
ESCOLA DE ENXEÑARÍA INDUSTRIAL

Obradoiro didáctico das diferentes áreas 
da enxeñaría industrial: como a enxeñaría 
química, a enxeñaría dos materiais, a 
enxeñaría dos procesos de fabricación e a 
enxeñaría electrónica.

Argalladas manuais e 
comunicacións dixitais 
PÚBLICO FAMILIAR | TERCEIRO ANDAR 
ESCOLA DE ENXEÑARÍA DE TELECOMUNICACIÓN 
E ATLANTTIC

Como chega a información a min a través do 
aire? De que elementos se compoñen estas 
tecnoloxías? Como traballa a xente que as 
deseña? Participa neste posto manipulativo 
para coñecer e comprender conceptos 

CIENCIA NA BIBLIO | BIBLIOTECA NEIRA VILAS
ORGANIZA | UNIVERSIDADE DE VIGO E BIBLIOTECA NEIRA VILAS
HORARIO | 19.00 H | ACCESO LIBRE
LOCALIZACIÓN | BIBLIOTECA XOSÉ NEIRA VILAS

ARTE EN COLABORACIÓN | TECENDO  
ECOSISTEMAS EN COMUNIDADE
ORGANIZA | UNIVERSIDADE DE VIGO
HORARIO | 18.00 H - 21.00 H
LOCALIZACIÓN | PLANTA BAIXA DO EDIFICIO REDEIRAS

A arte, coma a natureza, é un sistema 
simpoiético, se nos remitimos ás teorías de 
Donna Haraway e Lyn Margulis, un sistema 
interrelacionado e interdependente. Esta 
proposta artística busca hibridar a teoría 
científica do nicho fundamental e a práctica 
de tecido artesanal, crochet e técnicas de 
facer nós para que medre unha raíz colectiva 
no interior do edificio Redeiras. 

A peza artística medrará nas mans das 
participantes desde o teito cara abaixo, 
imitando o proceso de crecemento, 
coñecido como gravitropismo dun sistema 

radicular. O uso de cordas e nós non só 
amosará fisicamente a rede de raíces das 
plantas, senón que creará un lugar onde as 
cocreadoras poderán sentirse conectadas, 
entretecendo as súas historias a través de 
fíos coloridos. A procura, en última instancia 
de facer visibles os vínculos invisibles que 
nos conectan a todas e todos, cocreando un 
contorno máis-ca-humano, onde as persoas 
e a natureza permanecerán interconectadas.

ANTÍA IGLESIAS

sinxelos que explican por que as nosas redes 
de comunicación son como son.  

Os teus cartos, o teu benestar: 
xogando coa alfabetización 
financeira
PÚBLICO FAMILIAR | TERCEIRO ANDAR 
ECOBAS

Tes gastos formiga? Déixate durmir o teu 
préstamo? Falas cos teus proxenitores ou 
fillos/as sobre o orzamento mensual? Pagas 
en efectivo ou co móbil? Estas preguntas 
agochan claves importantes sobre como 
xestionamos as nosas finanzas persoais. 
Dende a investigación en ciencias sociais 
estudamos, entre outras moitas cousas, a 
relación das persoas co diñeiro, un asunto 
que moito nos intriga e que queremos 
explorar contigo. Farémolo a través de xogos 
que te farán reflexionar e divertirte, ao tempo 

que melloras a túa alfabetización financeira. 
Achégate ao noso espazo. Queremos que 
coñezas unha poderosa ferramenta para que 
poidas construír unha vida máis equilibrada, 
tanto no económico coma no emocional. 
Anímate, non che custa nada!

A información voa á velocidade 
da luz
PÚBLICO FAMILIAR | TERCEIRO ANDAR 
VIGO QUANTUM COMMUNICATION CENTER - 
ATLANTTIC 

Dende que abrimos os ollos ao nacer, a luz 
acompáñanos en todos os aspectos da 
nosa vida. A nosa experiencia, con todo, é 
só unha pequena parte do que esconde esta 
propiedade física. Nesta pequena exposición 
afondarase nalgunhas propiedades da luz 
que nos permiten comunicarnos a  
distancias incribles.
 

Aprendendo a predicir nunha 
segunda lingua
Nesta charla descubriremos como inflúe 
a repetición e o uso frecuente dalgunhas 
expresións na aprendizaxe dunha primeira 
ou segunda lingua. Son as conclusións de 
dous estudos realizados por David Tizón, 
investigador do Instituto de Lingua da 
Universidade de Vigo. 

Os resultados amosan que persoas galegas 
que aprenden inglés son capaces de anticipar 
os elementos dunha expresión habitual, pero 
non empregan​ todas as pistas preditivas que 
usan os/as falantes nativos para facelo.

XORNADA DE PORTAS ABERTAS | IIM - CSIC
ORGANIZA | IIM
LOCALIZACIÓN | INSTITUTO DE INVESTIGACIÓNS MARIÑAS. RÚA EDUARDO CABELLO, 6
PÚBLICO | COMERCIANTES DO CONCELLO DE VIGO IMPLICADOS NO  
PROXECTO ESCAPARATES OCEÁNICOS 2025

Portas abertas ás  
Tendas Oceánicas de Vigo
 Xornada de portas abertas dirixida ao 
persoal dos comercios de Vigo que formaron 
parte da iniciativa Escaparates Oceánicos 
2025, e poñen os seus locais a disposición 
da ciencia mariña. As persoas participantes 

nesta actividade coñecerán de primeira man 
as principais liñas de investigación do centro 
e visitarán algunha das unidades de apoio ao 
traballo científico do IIM. A visita incluirá a 
estrea do audiovisual Escaparates Oceánicos 
2025 e un recoñecemento á participación de 
todas as tendas.

CIENCIA NO BAR | DE CATRO A CATRO
ORGANIZA | UNIVERSIDADE DE VIGO
HORARIO | 19.00 H - 21.00 H
LOCALIZACIÓN | RÚA DE GERONA, NÚM. 16
PÚBLICO XERAL | ACCESO LIBRE

Realidade virtual inmersiva:  
videoxogos para a promoción da 
saúde de xeito divertido
Practicar algunha activide física regularmente 
é fundamental para manter a nosa saúde. Ás  
veces, atopar o momento e ser constante é 
difícil. Que pensarías se 10 minutos diarios de 
xogos virtuais fosen suficientes?
Investigadores da Facultade de Fisioterapia 
levan anos probando ferramentas virtuais 
como facilitadores de terapias físicas en 
distintos colectivos: dende nenos/as a 
persoas maiores...  
Coñece como foi o proceso e proba a  
experiencia!

PABLO CAMPO PRIETO PT PHD
GRUPO DE INVESTIGACIÓN HEALTHYFIT

Explorando a funga de 
Madagascar
Madagascar é coñecida pola súa 
biodiversidade única, pero no que respecta á 
biodiversidade do reino Fungi (coñecida agora 
como funga, como palabra complementaria 
a fauna e flora) nesta illa aínda quedan 
moitas incógnitas por resolver. Nesta charla 
divulgativa exploraremos os fascinantes 
fungos de Madagascar, destacando a enorme 
diversidade e importancia ecolóxica destes 
organismos. 

MAURO RIVAS FERREIRO
GRUPO XB DE INVESTIGACIÓN EN XENÉTICA 
EVOLUTIVA E CONSERVACIÓN DA BIODIVERSI-
DADE - CIM

Lesións musculoesqueléticas en 
músicos/as
Nesta charla falaremos sobre a prevalencia 
das lesións musculoesqueléticas en 
músicos/as. Descubriremos tanto as zonas 
do corpo máis comunmente afectadas, así 
como as razóns polas que este tipo de lesión 
poden aparecer. Ademais, falaremos dunha 
parte moi importante como é a prevención, 
tendo en conta o esforzo corporal que se 
precisa ao tocar cada instrumento. É unha 
oportunidade para comprender mellor a 
relación entre música e saúde, tanto se 
es intérprete coma se simplemente che 
apaixona o mundo da música.

CLARA RODRÍGUEZ GUDE  
GRUPO DE INVESTIGACIÓN HEALTHYFIT 

Queremos mellorar,  
valora as actividades.


